
NADROEDD!
    -
gan Catrin Roberts

Cefndir Beiblaidd:
Actau 28

Cymeriadau:
Dau o drigolion Ynys Malta

Offer:
Ychydig o frigau ar lawr (coed tân)

Person 1:
(yn casglu brigau)


Ydy o wedi syrthio eto?

Person 2:
(yn edrych i gefn yr ystafell)

Na.  Mae ar ei draed o hyd.

Person 1:
Beth mae’n ei wneud?

Person 2:
Casglu coed tân fel pawb arall.

Person 1:
Mae’n siwr o ddisgyn cyn hir.  Faint sy ers i’r neidr ei frathu?

Person 2:
Tua chwarter awr. Rhyfedd!  Mae’r gwenwyn fel arfer yn gweithio’n gyflym iawn.

Person 1:
Pum munud eto a bydd e wedi marw.  Cosb iawn i lofrudd!

Person 2:
Wyt ti wedi cael gwybod ei fod yn llofrudd?

Person 1:
Does neb yn gwybod yn iawn.  Ond mae ar ei ffordd i Rufain i sefyll ei brawf o flaen Cesar. Mae’n rhaid ei fod wedi gwneud rhywbeth difrifol.  Ar ôl ei weld yn dianc o’r storm, penderfynon nhw anfon y neidr i’w frathu a’i gosbi.

Ydy o wedi syrthio eto?

Person 2:
(yn edrych)


Nac ydy.  Mae’n dal i gasglu coed tân.

Person 1:
Rhaid ei fod o’n gryf fel ceffyl. Ti’n siwr bod y neidr wedi ei frathu?

Person 2:
Ydw.  Roedd y neidr yn hongian o’i arddwrn.
Efallai bod duw arall yn ei helpu i aros yn fyw.

Person 1:
Pa dduw?

Person 2:
Wn i ddim. Ond mae’n beth rhyfedd fod pawb ar y llong – 276 o bobl - wedi dianc yn ddiogel.

Person 1:
Ble mae’r dyn yna rŵan?

Person 2:
Dydw i ddim yn gallu ei weld.

Person 1:
Dyna ti!  Roeddwn i’n iawn.  Mae wedi disgyn yn farw.

Person 2:
(yn edrych eto)


Na, dyna fo! Roedd wedi plygu i lawr i godi mwy o goed. 

Person 1:
Anhygoel!  Roedd fy nghefnder wedi marw o fewn pum munud ar ôl cael ei frathu.

Person 2:
Efallai fod y dyn yna yn spesial.

Person 1:
Sbesial?  Sbesial sut?

Person 2:
Efallai ei fod o’n dduw ei hun. Efallai mai fo sy wedi achub ei gyd-deithwyr.

Person 1:
Ac efallai dy fod ti’n dechrau drysu!  Duw wir!

Person 2:
Sut wyt ti’n esbonio’r ffaith ei fod yn dal yn fyw?

Person 1:
Does gen i ddim esboniad, ond......twt lol.  Gad i ni fynd â’r coed yma at y tân.  Bydd y bobl bach yna wedi rhewi i farwolaeth cyn i ti gasglu digon o goed tân.

Person 2:
Iawn.  Ond rydw i am gadw yn ddigon pell oddi wrth y dyn yna, nes ein bod ni’n cael gwybod mwy amdano, a beth mae wedi ei wneud i gael ei anfon i Rufain.

Llais:
Ar ôl cyrraedd y lan yn saff dyma ni’n darganfod mai Malta oedd yr ynys.  Roedd pobl yr ynys yn hynod o garedig.  Dyma nhw’n rhoi croeso i ni ac yn gwneud tân, oherwydd roedd hi wedi dechrau glawio’n drwm ac roedd hi’n oer.   Roedd Paul wedi casglu llwyth o frigau mân, ac wrth iddo eu gosod nhw ar y tân, dyma neidr wenwynig oedd yn dianc o’r gwres yn glynu wrth ei law. Pan welodd pobl yr ynys y neidr yn hongian oddi ar ei law medden nhw, “Mae’n rhaid fod y dyn yna’n llofrudd!  Dydy’r dduwies Cyfiawnder ddim am adael iddo fyw. Ond dyma Paul yn ysgwyd y neidr i ffwrdd yn ôl i’r tân.  Chafodd e ddim niwed o gwbl.  Roedd y bobl yn disgwyl iddo chwyddo neu ddisgyn yn farw’n sydyn. Ond aeth amser hir heibio a dim byd yn digwydd iddo, felly dyma nhw’n dod i’r casgliad fod Paul yn dduw.

